Ráðstefnan: Aðgengi á Netinu: Hvar erum við stödd?
14. nóvember 2006

Fyrirlestur Einars Lee

-Sjónskertir notendur og Netið-

Komið þið sæl.
Einar Lee heiti ég og hef verið lögblindur sl. sex ár.  Mig langar að fjalla aðeins um kosti og galla vefsíðna  séð frá minni reynslu sem lögblindur notandi.  Ég notast við stækkunarbúnað sem stækkar skjáflötinn á marga mismunandi vegu, og hefur einnig innbyggðan talgervil, en ég nýti mér talgervil eingöngu við lestur tölvupósts þannig að ég hef ekki reynslu af því hvernig talgervlar nýtast við lestur vefsíða.

Það er ýmislegt sem maður lendir í þegar maður þarf að lesa vefsíður með stækkunarforritum, bæði gott og slæmt.  Einn helstu erfiðleika sem ég lendi í er það að sífellt er verið að bæta og breyta vefsíðum þannig að maður þarf oft að kynnast síðum upp á nýtt.  Þetta er frekar erfitt fyrir mig þar sem ég nota 10 sinnum stækkun, en það er eins og fyrir alsjáandi aðila að sjá eina skjámynd yfir 10 tölvuskjái.  Annað sem hefur verið mér svolítið hvimleitt og það er þegar heimasíður eru uppsettar með skrollbar frá vinstri til hægri, þ.e þegar síðan hefur fasta breidd  en ekki prósentu af stærð skjás.  Í því tilfelli þarf ég sífellt að vera að fara upp og niður síðuna og skrolla frá vinstri til hægri, og það er ekki mjög þægilegt þegar skjárinn er þetta mikið blásinn upp.
Enn einn hlutur sem er ekki þægilegur og er breytilegur milli síðna er litval og leturgerð.  Mikilvægt er að hafa í huga að litir á bakgrunni og letri séu þægilegir fyrir þá sem illa sjá og einnig að leturgerð sé góð, en benda má á að þægilegasta letur fyrir mann eins og mig að lesa er venjulegt aral letur.

Síðasta atriðið sem hrjáir mig sem notanda á internetinu með minn stækkunarbúnað er svo hreyfimyndir sem settar eru inn á heimasíður, oft búnar til í flash forritinu.  Þær vilja á einkennilegan hátt trufla stækkunarforritið og er þetta vandamál hvimleiðast á síðum sem innihalda margar svona hreyfimyndir.

Að lokum vil ég segja að ég skil vel alla þessa fínu grafík og sífelldu breytingar á vefsíðum vel.  Það er ekki langt síðan að ég sá þetta nógu vel og fannst frábært að sjá flottar og grafískar heimasíður.  En það er hægt að gera flottar síður sem engu að síður eru aðgengilegar og vona ég að mér hafi tekist að fræða ykkur örlítið um hvað má betur fara.

